
సిద్ధివినాయకషోడశోపచారపూజాస్తుతిః  ౧

వక్రతుణ్డ  మహాకాయసూర్యకోటిసమప్రభ  ।
నిర్విఘ్నం కురు మే దేవ సర్వకార్యేషు సర్వదా ॥ ౧॥
ఏకదన్తం శూర్పకర్ణం  గజవక్త్రం  చతుర్భుజమ్ ।
పాశాఙ్కుశధరం దేవం వన్దే సిద్ధివినాయకమ్  ॥౨॥
వన్దే గజాననం దేవం తప్తకాఞ్చనసన్నిభమ్ ।
చతుర్భుజం మహాకాయం సర్వాభరణభూషితమ్ ॥ ౩॥
అత్రాగచ్ఛ  జగద్వన్ద్య  సురరాజార్చితేశ్వర ।
అనాథనాథ సర్వజ్ఞ గీర్వాణాసురపూజిత ॥ ౪॥
అనేకరత్నఖచితం ముక్తామణివిభూషితమ్ ।
రత్నసింహాసనం చారు గణేశ ప్రతిగృహ్యతామ్  ॥ ౫॥
గౌరీపుత్ర నమస్తేఽస్తు దూర్వాపద్మాదిసంయుతమ్ ।
భక్త్యా పాద్యం మయా దత్తం గృహాణ ద్విరదానన ॥౬॥
సిద్ధార్థ  యవదూర్వాభిః గన్ధపుష్పాక్షతైర్యుతమ్   ।
తిలపుష్పసమాయుక్తం గృహాణార్ఘ్యం  గజానన ॥ ౭॥
కర్పూరాగరుపుష్పైశ్చ  వాసితం విమలం జలమ్ ।
భక్త్యా దత్తం మయా దేవ కురుష్వాచమనం ప్రభో  ॥౮॥
దధ్యాజ్యమధుసంయుక్తం మధుపర్కం మయాఽఽహృతమ్ ।
గృహాణ సర్వలోకేశ గజవక్త్ర నమోఽస్తు తే ॥౯॥
మధ్వాజ్యశర్కరాయుక్తం దధిక్షీరసమన్వితమ్ ।
పఞ్చామృతం గృహాణేదం భక్తానామిష్టదాయక  ॥ ౧౦॥
గఙ్గాదిపుణ్యపానీయైః   గన్ధపుష్పాక్షతై  ర్యుతైః  ।
స్నానం కురుష్వ భగవన్ ఉమాపుత్ర నమోఽస్తు తే ॥ ౧౧॥

రక్తవస్త్రద్వయం  దేవ రాజరాజాదిపూజిత ।
భక్త్యా దత్తం గృహాణేదం భగవన్హరనన్దన   ॥ ౧౨॥
రాజతం బ్రహ్మసూత్రం   చ కాఞ్చనం చోత్తరీయకమ్ ।
గృహాణ చారు సర్వజ్ఞ భక్తానామిష్టదాయక  ॥ ౧౩॥
చన్దనాగరుకర్పూరకస్తూరీకుఙ్కుమాన్వితమ్  ।
విలేపనం సురశ్రేష్ఠ  ప్రీత్యర్థం   ప్రతిగృహ్యతామ్  ॥ ౧౪॥
అక్షతాన్ధవలాన్దివ్యాన్   శాలీయానక్షతాన్ శుభాన్ ।
హరిద్రాచూర్ణసంయుక్తాన్   సఙ్గృహాణ  గణాధిప ॥ ౧౫॥
సుగన్ధీని  సుపుష్పాణి జాజీ కున్దముఖాని  చ ।
ఏకవింశతి సఙ్ఖ్యాని  గృహాణ గణనాయక ॥ ౧౬॥
చన్దనాగురుకస్తూరీచన్ద్రగుగ్గులుసంయుతమ్    ।
ధూపం గృహాణ వరద ధూతపాప నమోఽస్తు తే ॥ ౧౭॥
దీపం గృహాణ దేవేశ వర్తిత్రయసమన్వితమ్  ।
గణరాజ నమస్తుభ్యం అజ్ఞానం  వినివర్తయ ॥ ౧౮॥
శాల్యన్నం పాయసాదీని మోదకాఞ్చ ఫలాని చ ।
నివేదితం గృహాణేశ నిత్యతృప్త నమోఽస్తు తే ॥ ౧౯॥
పూగీఫలసమాయుక్తం నాగవల్లీదలైర్యుతమ్   ।
కర్పూరచూర్ణసంయుక్తం  తామ్బూలం ప్రతిగృహ్యతామ్  ॥౨౦॥
చన్ద్రాదిత్యౌ  గ్రహాస్తారాః  విద్యుదగ్నిర్విభాస్వరమ్ ।
త్వమేవ సర్వం తత్తేజో నీరాజనమిదం ప్రభో  ॥౨౧॥
నమో నమో గణేశాయ నమస్తే విశ్వరూపిణే ।
నిర్విఘ్నం కురు మే కామం నమామి త్వాం గజానన ॥౨౨॥
అగజాననపద్మార్కం గజాననమహర్నిశమ్ ।
అనేకదం తం భక్తానాం ఏకదన్తముపాస్మహే ॥౨౩॥
వినాయక వరం దేహి మహాత్మన్మోదకప్రియ  ।
అవిఘ్నం కురు మే దేవ సర్వకార్యేషు సర్వదా ॥౨౪॥
యస్య స్మృత్యా చ నామోక్త్యా తపః పూజా క్రియాదిషు  ।
న్యూనం సమ్పూర్ణతాం యాతి సద్యో వన్దే గజాననమ్ ॥౨౫॥

ఇతి సిద్ధివినాయకషోడశోపచారపూజాస్తుతిః  (౧) సమ్పూర్ణా ।

